
￼ Na drugu njeźelu pśichoda / adwenta

Bibliski Votum – Grono Tyźenja

Zrownajśo se a zwigajśo waše głowy, dokulaž se wašo humóženje pśibliža.
Lukas 21, 28

Epistola

w lisće Jakuba we 5. stawje

7 Toś buźćo sćerpne, lube bratśi, až do togo Kněza pśichada. Lej, rolnik 
caka na ten kšasny płod teje zemje, a jo nad tym sćerpny, až wón dostanjo 
rany a pózny dešć. 8 Buźćo tež wy sćerpne a mócujśo swóje hutšoby, 
pśeto Knězowy pśichad jo bliski.

Jakub 5, 7–8

Haleluja

Haleluja.
Wón buźo ten swět suźiś z pšawdosću, a te ludy ze swójeju wěrnosću.
Haleluja.

Psalm 96, 13b

Ewangelium

pla Lukasa we 21. stawje

Jezus źašo swójim huknikam: 25 "Wóno budu znamjenja na słyńcu, na 
mjasecu a na gwězdach, a na zemi buźo tym ludam stysno we brachu 
teje rady, pśeto mórjo a wódne žwały šwarce, 26 a tym luźam buźo se 
zecnuś bójaznosći dla a docakanja tych tšojenjow, kenž na tu zemju pśiś 
deje; pśeto tych njebjow mócy budu gnute. 27 A zrazom budu wiźeś togo 
cłowjeka Syna, pśiducego we mrokawje z wjelikeju mócu a kšasnosću. 
28 Gaž pak to wšykno chapja se staś, ga zrownajśo se a zwigajśo waše 
głowy, dokulaž se wašo humóženje pśibliža." 
29 A wón powěźejo jim pśirownosć: "Glědajśo na figowy bom a na wšykne 
bomy, 30 gaž wóni něto hubijaju a wy to wiźiśo, ga wěsćo sami, až lěśojski 
cas jo južo bliski. 31 Tak teke wy, gaž buźośo wiźeś, až to se wšykno stawa, 
wěsćo, až to Bóže kralejstwo jo bliske. 
32 Zawěrno, zawěrnje ja źeju wam: Ten rod njezajźo, nježli to wšykno se 
stanjo. 33 Njebjo a zemja zajźotej, ale móje słowa nikula njezajdu."

Lukas 21, 25–33

Módlitwa

1.	 Luby Kněz a Bog: Hubuź nas, aby byli pśigótowane, gaž twój Syn 
pśiźo, aby jogo witali z wjaselim a słužyli tebje z cysteju hutšobu, 
pśez našogo Kněza Jezom Kristusa, twójogo Syna, kenž jo z tobu a ze 
swětym Duchom žywy a se kněžy wót nimjernosći do nimjernosći. 
Amen.

2.	 Nimjerny Bog, w śamnosćach našogo casa pśipowěźejoš ty swój 
pśichad. Zbuź nas, aby we wšom z tebu licyli a se tebje dowěrili, 
pśez Jezom Kristusa, twójogo Syna. Amen.


